
Літаратура з’яўляецца адным з самых магутных сродкаў далучэння дзяцей да нацыянальных і агульначалавечых каштоўнасцей, фарміравання іх светапогляду. Літаратурныя творы адкрываюць перад маленькімі чытачамі рэальнае і фантастычнае, вучаць адрозніваць дабро і зло, спасцігаць сучаснае, разумець мінулае, выхоўваць і загартоўваць характар. Менавіта слова  часам можа замяніць і фарбы, і гукі, і музыку. 
Перада мною як настаўнікам паўстала пытанне: “Як арганізаваць працу на ўроку чытання так, каб дзеці маглі чытаць і думаць, чытаць і адчуваць, чытаць і разважаць?” Пошук адказу на гэтае пытанне падштурхнуў мяне да неабходнасці сістэматычна і мэтанакіравана працаваць над развіццём і ўдасканаленнем навыку выразнага чытання. Менавіта  на першай ступені навучання неабходна сфарміраваць першапачатковыя ўяўленні аб тым, як выпрацоўваюцца навыкі выразнага чытання.
Выразнае чытанне вучыць дзяцей суперажываць, дапамагае ім зразумець не толькі думкі аўтара, але і яго пачуцці, эмацыянальны стан герояў твора. Яно становіцца паказчыкам свядомасці чытання, узбагачае эмацыянальную сферу, стымулюе камунікатыўнае і маральнае развіццё асобы дзіцяці.
Трэба адзначыць, што тэрмін “выразнае чытанне” атрымаў распаўсюджанне ў сярэдзіне XIX ст. і абазначаў майстэрства мастацкага слова і прадмет навучання гэтаму майстэрству дзяцей. У педагагічнай і метадычнай літаратуры ў пачатку XX ст. існуюць розныя трактоўкі паняцця “выразнае чытанне” [5, с. 23].
Паняцце выразнага чытання дадзена і ў працах В.В. Кубасавай. Яна лічыць, што «выразнае чытанне – гэта ўменне выкарыстоўваць асноўныя сродкі выразнасці для адлюстравання ў чытанні свайго разумення, ацэнкі зместу і сэнсу тэксту, адносін да яго, імкненне з найбольшай паўнатой і пераканаўчасцю данесці ўсё гэта да слухача або аўдыторыі, зрабіць зразумелым для іх той намер, з якім чытач узяўся за чытанне і якое ён спрабуе раскрыць з дапамогай свайго чытання» [6, с. 112].
Як паказвае мой вопыт, важную ролю ў фарміраванні навыку выразнага чытання адыгрываюць гульні і практыкаванні. Пачынаючы з дабукварнага перыяда, вялікую ўвагу надаю авалоданню асноўнымі сродкамі моўнай выразнасці: сілай голасу, тэмпам і тэмбрам чытання, паўзамі, лагічным націскам, павышэннем або паніжэннем інтанацыі. У гэтым мне дапамагаюць наступныя віды практыкаванняў:

1. Практыкаванні на раўнамернае размеркаванне дыхання.

2. Практыкаванні для правільнай артыкуляцыі кожнага гука мовы.

3. Практыкаванні дыкцыйнага трэнінгу.
4. Практыкаванні на гукавое выражэнне знакаў прыпынку.

На кожным  уроку навучання грамаце я вучу правільна размяркоўваць дыханне ў час чытання. Для практыкаванняў такога віду адводжу ў пачатку ўрока 2 – 3 хвіліны. Вучні іх выконваюць стоячы, без напружання, галаву трымаюць роўна, адну руку кладуць на жывот, другую – на грудзі. Новае практыкаванне развучваем тады, калі добра засвоілі папярэдняе. Пры неарганізаваным, нетрэніраваным дыханні вучань робіць паўзы не там, дзе трэба [4, с. 8]. З вопыту адзначаю, што станоўчы ўплыў на выпрацоўку правільнага дыхання садзейнічаюць наступныя гульнёвыя практыкаванні: “У кветкавай краме”, “Выдых з лічэннем”, “Шарык”, “Папырскайце бялізну”, “Певень”. 

У рабоце над выразным чытаннем я адводжу месца і практыкаванням для адпрацоўкі дыкцыі.
Сістэма практыкаванняў па дыкцыі ўключае: адпрацоўку галосных і зычных гукаў; практыкаванні на спалучэнне гука, які трэніруюць, з галосным, практыкаванні са словамі, якія ўтрымліваюць трэніруемы гук; практыкаванні на чытанне кароткіх тэкстаў, якія насычаны трэніруемым гукам; практыкаванні з тэкстамі скорагаворак і чыстагаворак для выпрацоўкі трывалых навыкаў захавання дакладнасці вымаўлення пры любым тэмпе мовы. 
Артыкуляцыйную гімнастыку ўключаю ў кантэкст урока з дабукварнага перыяда навучання грамаце. Гэта праца займае 3 – 5 хвілін у пачатку ўрока. Для гімнастыкі падбіраю 2 – 3 практыкаванні, прычым толькі адно з іх можа быць новым. У сваёй практыцы я выкарыстоўваю практыкаванні “Барабаншчыкі”, “Як цокаюць конікі?”, “Параход гудзе”, “Дудачка, грай!” і інш. 
Неабходна адзначыць, што немалаважную ролю ў фарміраванні навыку выразнага чытання адыгрываюць практыкаванні, накіраваныя на правільнае вымаўленне гукаў: “Рэха”, “Гуляем з гукам”, “Гук за мячом”, гульні “Адгадай па гуку”, “Аркестр” і інш. Гэтыя заданні асабліва карысныя для вучняў 1-2 класаў. У далейшым выкарыстоўваю складовыя табліцы і складавічкі, якія вывешваю на дошцы ці раздаю кожнаму вучню.
Як паказвае вопыт, развіццю галасавога апарату спрыяюць чыстагаворкі. Іх вучымся вымаўляць хутка, умерана, павольна. Чыстагаворкі я падбіраю да кожнага вывучанага гука. Замацаванне правільнага вымаўлення ажыццяўляю і ў працэсе прагаворвання забаўлянак, лічылак, загадак, невялікіх вершаў. Напрыклад, для практыкаванняў у вымаўленні свісцячых гукаў [с], [ц] выкарыстоўваю вершы А. Дзеружынскага “Сон-трава”, В. Віткі “Цецярук”. Пры адпрацоўцы гуку [ш] – верш В. Віткі “Шпачок”, а гукаў [л], [р] – вершы А. Вольскага “Ліска”, А. Дзеружынскага “Стары драч”. 
Скорагаворкі прызначаны для аўтаматызацыі і дыферэнцыяцыі гукаў. Але спачатку скорагаворку мы вымаўляем у звычайным тэмпе (не вельмі хутка), бо ў вучняў яшчэ не сфарміравана правільнае вымаўленне. Інтанацыю я адпрацоўваю з дапамогай наступных заданняў: “Прачытай скорагаворку з мэтай здзівіць, пацешыць, засмуціць, пашкадаваць каго-небудзь”, “Прачытай скорагаворку з пытальнай інтанацыяй (з захапленнем, з рознай сілай голасу і г.д.)”. У 1 і 2 класах выкарыстоўваю простыя скорагаворкі, паступова пераходжу да больш складаных у 3 і 4 класах. 
Пачынаючы з дабукварнага перыяда, вучу дзяцей вычляняць з моўнага патоку сказы, дзяліць іх на словы, у словах вызначаць склады, звяртаючы ўвагу на націскны склад. У час калектыўнай работы вучні складаюць сказы з рознымі інтанацыямі. Работу над інтанаваннем сказаў пачынаю з канкрэтных заданняў. Навучанне чытанню клічных і пытальных сказаў спачатку праводжу на простых і выразных сказах з паступовым ускладненнем. Пры чытанні звяртаю ўвагу на паўзы паміж сказамі, паніжэнне і павышэнне голасу. Выкарыстоўваю практыкаванні: “Задай пытанне”, “Прыдумай сказ па яго пачатку: Калі? Хто? Што рабілі? Дзе?”, гульні “Кропка”, “Клічнік”, “Чамучкі”, “Які знак паставіць у канцы сказа?” Прапаную выбарачнае чытанне пытальных і клічных сказаў, чытанне аднаго і таго ж сказа з рознай інтанацыяй. У гэтым мне дапамагае “Інтанацыйны слоўнік”.  Пры вымаўленні і чытанні сказаў выкарыстоўваю піктаграму “Гадзіннік настрою” з выявай тварыкаў, якія выражаюць розныя эмоцыі.
У далейшым работа ўскладняецца, паколькі ўменне вучняў карыстацца такімі важнымі тэхнічнымі прыёмамі чытання, як сіла і гучнасць голасу, выразная дыкцыя, правільнае дыханне, паступова ўступае месца іншым уменням: вызначэнне месца сэнсавай паўзы і лагічнага націску ў сказе ці ўрыўку, правільнае інтанаванне ўрыўка, вызначэнне рытму і тэмпу чытання тэксту. 

У час чытання асобных сказаў і нескладаных тэкстаў я патрабую ад вучняў выразнасці іх вымаўлення. Напрыклад, працуючы над невялікім па аб’ёме апавяданнем У. Ягоўдзіка “Журавіны”, другакласнікі выдзяляюць сілай і працягласцю голаса важнае па значэнні слова: 

Хутка прамільгнула лета. Восень апранае дрэвы ў залатыя строі. Ну, а мы ідзём па журавіны. 
Важнае месца на ўроку займае развіццё пачуцця рытму. Таму на ўроках чытання я часта выкарыстоўваю музыку, жывое слова акцёра. Вельмі важным момантам на ўроку застаецца чытанне самім настаўнікам. У час падрыхтоўкі да ўрока дасканала прадумваю, як прачытаць кожнае слова ў творы. 
Пачынаючы з 3 класа, на канкрэтных прыкладах уводжу паняцце пра значэнне лагічнага націску ў сказе. Для гэтага выкарыстоўваю розныя прыёмы работы:

1. На дошцы пішу адзін або некалькі сказаў, у якіх пазначаю месца лагічнага націску, напрыклад:  Люблю я зіму з маразамі. Вучні чытаюць сказ, вызначаючы яго сэнс.
 2. На дошцы пішу некалькі сказаў або тэкст. Добра падрыхтаваны вучань або настаўнік чытаюць іх, а вучні, сочачы за чытаннем, паказваюць словы, на якія падае лагічны націск.
3. На дошцы пішу сказ, вучні атрымліваюць заданне прачытаць яго так, каб слухачы зразумелі, што адбываецца ў прыродзе і як адбываецца дзеянне, напрыклад: Вецер моцна скуголіў у камінах.
4. На дошцы запісаны сказ. Сямён прачнуўся вельмі рана. Вучням даецца заданне прачытаць сказ так, каб кожны раз лагічны націск падаў на іншае слова ў сказе.

5. Вучні атрымліваюць карткі, на якіх напісаны сказы ці невялічкі тэкст. Ім неабходна самастойна расставіць лагічны націск і выразна прачытаць, напрыклад:
Прачытай верш. Пазнач месца лагічных націскаў:

Зажурыўся лес шумлівы,

Дрэвы жаласна шумяць.

На галінках, на сучочках

Зоркі-кропелькі вісяць.  
                                            Я. Журба. Зажурыўся лес шумлівы.

У 3 і 4 класах працую над такім прыёмам выразнасці чытання, як псіхалагічная паўза, якая часцей за ўсё супадае са шматкроп’ем, якое сігналізуе аб якім-небудзь моцным унутраным хваляванні, напружанасці падзей апавядання. 
Вялікае значэнне надаю афармленню партытуры тэксту твора, работу над якой пачынаю з 2 класа. У гэтым мне дапамагаюць памяткі, якія ёсць у кожнага вучня. На першых уроках тлумачу абазначэнне кожнага графічнага знака, запісваючы тэкст на дошцы для таго, каб вучні зрокава ўспрынялі партытуру. У далейшым партытура твора з апорай на памятку складаецца самастойна. 
Працуючы над творам, выкарыстоўваю “Слоўнік настрою” [3, с. 7]. Як паказвае мой вопыт, ён дапамагае вучню апісаць свой настрой, выказаць адносіны да зместу твора і яго герояў. 
Выразнае чытанне нельга ўявіць без работы над мастацкім творам. Лічу вельмі важным этап першаснага ўспрымання. У сваёй педагагічнай дзейнасці я карыстаюся алгарытмам работы над выразным чытаннем літаратурнага твора:

1. Падрыхтоўка вучняў да праслухвання твора. Яна ўключае ў сябе псіхалагічную падрыхтоўку, стварэнне ўмоў, якія спрыяюць успрыманню твора: музычнае суправаджэнне, аповед пра аўтара, гістарычную падзею, прагназаванне па загалоўку і малюнку зместу чытаемага твора.
2. Чытанне твора настаўнікам ці добра падрыхтаваным вучнем. У час чытання выкарыстоўваю ілюстрацыі, карціны, наглядныя дапаможнікі, якія дапамагаюць больш глыбока зразумець сэнс твора. 
3. Паўторнае чытанне твора самім сабе. Паведамляю мэту чытання.  Абавязковы этап – слоўнікавая работа.
4. Абмен думкамі і гутарка па змесце прачытанага. 
5. Выразнае чытанне твора ці ўрыўка.

6. Аналіз чытання іншых вучняў і самааналіз.
Падводзячы вынікі сваёй дзейнасці, я зрабіла выснову, што сістэматычнае выкарыстанне метадычных прыёмаў навучання, накіраваных на фарміраванне выразнага чытання, дазваляе павысіць якасць навучання, павялічыць цікавасць вучняў да мастацкіх твораў, зрабіць працэс чытання свядомым, яркім і жаданым.

